
shrIGanadhyakSha Stotram by IkShvAku

ಶ್ರೀಗಣಾಧ್ಯಕ್ಷಸ್ತೋತ್ರಂ ಈಕ್ಷ್ವಾಕುಕೃತ

ಭರದ್ವಾಜ ಉವಾಚ
ಕಥಂ ಸ್ತುತೋ ಗಣಾಧ್ಯಕ್ಷಸ್ತೇನ ರಾಜ್ಞಾ ಮಹಾತ್ಮನಾ .

ಯಥಾ ತೇನ ತಪಸ್ತಪ್ತಂ ತನ್ಮೇ ವದ ಮಹಾಮತೇ .. 1..

ಸೂತ ಉವಾಚ
ಚತುರ್ಥೀದಿವಸೇ ರಾಜಾ ಸ್ನಾತ್ವಾ ತ್ರಿಷವಣಂ ದ್ವಿಜ .

ರಕ್ತಾಂಬರಧರೋ ಭೂತ್ವಾ ರಕ್ತಗಂಧಾನುಲೇಪನಃ .. 2..
ಸುರಕ್ತಕುಸುಮೈರ್ಹೃದ್ಯೈರ್ವಿನಾಯಕಮಥಾರ್ಚಯತ್ .

ರಕ್ತಚಂದನತೋಯೇನ ಸ್ನಾನಪೂರ್ವಂಯಥಾವಿಧಿ .. 3..

ವಿಲಿಪ್ಯ ರಕ್ತಗಂಧೇನ ರಕ್ತಪುಷ್ಪೈಃ ಪ್ರಪೂಜಯತ್ .

ತತೋಽಸೌ ದತ್ತವಾನ್ ಧೂಪಮಾಜ್ಯಯುಕ್ತಂ ಸಚಂದನಂ .

ನೈವೇದ್ಯಂ ಚೈವ ಹಾರಿದ್ರಂ ಗುಡಖಂಡಘೃತಪ್ಲುತಂ .. 4..

ಏವಂ ಸುವಿಧಿನಾ ಪೂಜ್ಯ ವಿನಾಯಕಮಥಾಸ್ತವೀತ್ .

ಇಕ್ಷ್ವಾಕುರುವಾಚ
ನಮಸ್ಕೃತ್ಯ ಮಹಾದೇವಂ ಸ್ತೋಷ್ಯೇಽಹಂ ತಂ ವಿನಾಯಕಂ .. 5..

ಮಹಾಗಣಪತಿಂ ಶೂರಮಜಿತಂ ಜ್ಞಾನವರ್ಧನಂ .

ಏಕದಂತಂ ದ್ವಿದಂತಂ ಚ ಚತುರ್ದಂತಂ ಚತುರ್ಭುಜಂ .. 6..

ತ್ರ್ಯಕ್ಷಂ ತ್ರಿಶೂಲಹಸ್ತಂ ಚ ರಕ್ತನೇತ್ರಂ ವರಪ್ರದಂ .

ಆಂಬಿಕೇಯಂ ಶೂರ್ಪಕರ್ಣಂ ಪ್ರಚಂಡಂ ಚ ವಿನಾಯಕಂ .. 7..

ಆರಕ್ತಂ ದಂಡಿನಂ ಚೈವ ವಹ್ನಿವಕ್ತ್ರಂ ಹುತಪ್ರಿಯಂ .

ಅನರ್ಚಿತೋ ವಿಘ್ನಕರಃ ಸರ್ವಕಾರ್ಯೇಷುಯೋ ನೃಣಾಂ .. 8..

ತಂ ನಮಾಮಿ ಗಣಾಧ್ಯಕ್ಷಂ ಭೀಮಮುಗ್ರಮುಮಾಸುತಂ .

ಮದಮತ್ತಂ ವಿರೂಪಾಕ್ಷಂ ಭಕ್ತಿವಿಘ್ನನಿವಾರಕಂ .. 9..

ಸೂರ್ಯಕೋಟಿಪ್ರತೀಕಾಶಂ ಭಿನ್ನಾಂಜನಸಮಪ್ರಭಂ .

ಬುದ್ಧಂ ಸುನಿರ್ಮಲಂ ಶಾಂತಂ ನಮಸ್ಯಾಮಿ ವಿನಾಯಕಂ .. 10..

ನಮೋಽಸ್ತು ಗಜವಕ್ತ್ರಾಯ ಗಣಾನಾಂ ಪತಯೇ ನಮಃ .
ಮೇರುಮಂದರರೂಪಾಯ ನಮಃ ಕೈಲಾಸವಾಸಿನೇ .. 11..

ವಿರೂಪಾಯ ನಮಸ್ತೇಽಸ್ತು ನಮಸ್ತೇ ಬ್ರಹ್ಮಚಾರಿಣೇ .

ಭಕ್ತಸ್ತುತಾಯ ದೇವಾಯ ನಮಸ್ತುಭ್ಯಂ ವಿನಾಯಕ .. 12..

ತ್ವಯಾ ಪುರಾಣ ಪೂರ್ವೇಷಾಂ ದೇವಾನಾಂ ಕಾರ್ಯಸಿದ್ಧಯೇ .

ಗಜರೂಪಂ ಸಮಾಸ್ಥಾಯ ತ್ರಾಸಿತಾಃ ಸರ್ವದಾನವಾಃ .. 13..
ಋಷೀಣಾಂ ದೇವತಾನಾಂ ಚ ನಾಯಕತ್ವಂ ಪ್ರಕಾಶಿತಂ .

ಯತಸ್ತತಃ ಸುರೈರಗ್ರೇ ಪೂಜ್ಯಸೇ ತ್ವಂ ಭವಾತ್ಮಜ .. 14..

ತ್ವಾಮಾರಾಧ್ಯ ಗಣಾಧ್ಯಕ್ಷಂ ಸರ್ವಜ್ಞಂ ಕಾಮರೂಪಿಣಂ .

ಕಾರ್ಯಾರ್ಥಂ ರಕ್ತಕುಸುಮೈ ರಕ್ತಚಂದನವಾರಿಭಿಃ .. 15..
ರಕ್ತಾಂಬರಧರೋ ಭೂತ್ವಾ ಚತುರ್ಥ್ಯಾಮರ್ಚಯೇಜ್ಜಪೇತ್ .

ತ್ರಿಕಾಲಮೇಕಕಾಲಂ ವಾ ಪೂಜಯೇನ್ನಿಯತಾಶನಃ .. 16..
ರಾಜಾನಂ ರಾಜಪುತ್ರಂ ವಾ ರಾಜಮಂತ್ರಿಣಮೇವ ವಾ .

ರಾಜ್ಯಂ ಚ ಸರ್ವವಿಘ್ನೇಶ ವಶಂ ಕುರ್ಯಾತ್ ಸರಾಷ್ಟ್ರಕಂ .. 17..

ಅವಿಘ್ನಂ ತಪಸೋ ಮಹ್ಯಂ ಕುರು ನೌಮಿ ವಿನಾಯಕ .

ಮಯೇತ್ಥಂ ಸಂಸ್ತುತೋ ಭಕ್ತ್ಯಾ ಪೂಜಿತಶ್ಚ ವಿಶೇಷತಃ .. 18..
ಯತ್ಫಲಂ ಸರ್ವತೀರ್ಥೇಷು ಸರ್ವಯಜ್ಞೇಷು ಯತ್ಫಲಂ .

ತತ್ಫಲಂ ಪೂರ್ಣಮಾಪ್ನೋತಿ ಸ್ತುತ್ವಾ ದೇವಂ ವಿನಾಯಕಂ .. 19..

ವಿಷಮಂ ನ ಭವೇತ್ ತಸ್ಯ ನ ಚ ಗಚ್ಛೇತ್ ಪರಾಭವಂ .

ನ ಚ ವಿಘ್ನೋ ಭವೇತ್ ತಸ್ಯ ಜಾತೋ ಜಾತಿಸ್ಮರೋ ಭವೇತ್ .. 20..

ಯಇದಂ ಪಠತೇ ಸ್ತೋತ್ರಂ ಷಡ್ಭಿರ್ಮಾಸೈರ್ವರಂ ಲಭೇತ್ .

ಸಂವತ್ಸರೇಣ ಸಿದ್ಧಿಂ ಚ ಲಭತೇ ನಾತ್ರ ಸಂಶಯಃ .. 21..
ಸೂತ ಉವಾಚ
ಏವಂ ಸ್ತುತ್ವಾ ಪುರಾ ರಾಜಾ ಗಣಾಧ್ಯಕ್ಷಂ ದ್ವಿಜೋತ್ತಮ .

ತಾಪಸಂ ವೇಷಮಾಸ್ಥಾಯ ತಪಶ್ಚರ್ತುಂ ಗತೋ ವನಂ .. 22..

ಉತ್ಸೃಜ್ಯ ವಸ್ತ್ರಂ ನಾಗತ್ವಕ್ಸದೃಶಂ ಬಹುಮೂಲ್ಯಕಂ .

ಕಠಿನಾಂ ತು ತ್ವಚಂ ವಾಕ್ಷೀಂ ಕಟ್ಯಾಂ ಧತ್ತೇ ನೃಪೋತ್ತಮಃ .. 23..
ತಥಾ ರತ್ನಾನಿ ದಿವ್ಯಾನಿ ವಲಯಾನಿ ನಿರಸ್ಯ ತು .

ಅಕ್ಷಸೂತ್ರಮಲಂಕಾರಂ ಫಲೈಃ ಪದ್ಮಸ್ಯ ಶೋಭನಂ .. 24..

ತಥೋತ್ತಮಾಂಗೇ ಮುಕುಟಂ ರತ್ನಹಾಟಕಶೋಭಿತಂ .

ತ್ಯಕ್ತ್ವಾ ಜಟಾಕಲಾಪಂ ತು ತಪೋಽರ್ಥೇ ವಿಭೃಯಾನ್ನೃಪಃ .. 25..
ಇತಿ .

ನರಸಿಂಹಪುರಾಣ ಅಧ್ಯಾಯ 25 ಶ್ಲೋಕಸಂಖ್ಯಾ 72
ಶ್ರೀನರಸಿಂಹಪುರಾಣೇ ಇಕ್ಷ್ವಾಕುಚರಿತೇ ಪಂಚವಿಂಶೋಽಧ್ಯಾಯಃ .. 25..

